
   Кала мана, Элеçӳ,

Мĕншĕн сан хура куçу

Мана тек канлĕх памасть,

Хам куçăмран çухалмасть?



Карттин çинчи пек сăну

Ма чунăма хускатрĕ?

Ма çав сассу, ăс-тăну

Чĕрем çăвне шăратрĕ?



Мĕншĕн çывăрма выртсассăн,

Эс тĕлĕкре курнатăн?

Пĕр-пĕр ĕç тума тăрсан,

Эсех пуçран тухмастăн?



Кам пулатăн эс: тусăм,

Тăван юнлă йăмăк-и?

Çук, эсĕ, тен, пахарах,

Тăван юнран çывăхрах.



Ĕмĕр санпа пулăттăм,

Хура куçпа пăхăттăм.

Пулăттăм тек çумăнта,

Ăшăнăттăм çывхăнта.



Çĕмĕрт çырли пек куçу

Чĕрем ăшне вырнаçрĕ,

Шур тутăр çыхнă пуçу

Манăн асран каймарĕ.



Ах, мĕншĕн çавă кунне

Эпĕ сана тĕл пултăм?

Ма пăрăнмарăм çурт хыçне,

Ма аллăма эп патăм?

  